
BOʻLAJAK PEDAGOG KONFLIKTOLOGIK TAYYORGARLIGINING TA`LIM 
MUASSASASI VA OILA O'RTASIDAGI MUNOSABATLARNI 

MUSTAHKAMLASHDAGI AHAMIYATI 
 

Kamoldinov Muhammadsodiq Baxtiyor oʻgʻli 
Farg`ona politexnika instituti 

 
Annotatsiya: Maqolada boʻlajak pedagoglarda konfliktologik kompetentlikni 

rivojlantirishning nazariy-metodologik asoslari, boʻlajak pedagoglarda konfliktologik 
kompetentlikni rivojlantirishning amaliy metodik tizimi, boʻlajak pedagoglarda konfliktologik 
kompetentlikni rivojlantirish samaradorligi o`rganilgan. Shuningdek, boʻlajak pedagog 
konfliktologik tayyorgarligining ta`lim muassasasi va oila o'rtasidagi munosabatlarni 
mustahkamlashdagi ahamiyati tahlil qilingan.  

Kalit so‘zlar: konfliktologik kompetentlik, kompetentlik, pedagog, nazariy-metodologik 
asos, takomillashtirish, texnologik, model, metodik tizim, motivatsion-aksiologik, kognitiv. 

 
Pedagogik nizolarda har qanday adolatsizliklarga, ijtimoiy munosabatlarda 

yakkahokimlikning etakchi oʻrin tutishiga nisbatan murosasizlik kabilar ham pedagogik 
nizolarning oʻzigagina xos boʻlgan muhim xususiyatlar sanaladi. Har qanday nizoning oqibatlari 
oʻquvchilar shaxsiga ta’sir oʻtkazadi. Demak, murakkab nizoli vaziyat oʻqituvchi va 
oʻquvchilarning maqsadlari, vazifalari, sabablari va ishtirokchilarning shaxsiy imkoniyatlarining 
bir-biriga mos kelmasligi kuzatiladigan bir qadar ogʻir sharoitlardagi oʻzaro harakatlaridan farq 
qiladi. Bu oʻrinda bir-biriga mos kelmasligi darajasi nizoli vaziyatning murakkablik hamda 
qiyinlik darajasiga bilan aniqlanadi. Bunda boʻlajak pedagog konfliktologik tayyorgarligining 
ta`lim muassasasi va oila o'rtasidagi munosabatlarni mustahkamlashdagi o`rni muhim ahamiyat 
kasb etadi. 

Odatda oʻquv muassasalarida ta’lim oluvchilar oʻrtasida muammoli nizolarni keltirib 
chiqarishda ular tomonidan tashkil etilayotgan ayrim xatti-harakatlar ham hal qiluvchi ahamiyat 
kasb etadi. Ta’lim oluvchilarning nizolarni keltirib chiqaruvchi xatti-harakatlari  sirasida 
quyidagilarni keltirib oʻtish mumkin: 1) nizoli holatlarni kelib chiqaruvchi xatti-harakatlar 
(masalan, intizomni buzish, atrofdagilarga nisbatan qoʻpollik qilish, betga choparlik, pedagoglar, 
ta’lim muassasalarining rahbarlari, ota-onalar yoki mas’ul shaxslarning koʻrsatmalarini 
bajarmaslik, quloq solmaslik, yolgʻon ishlatish); 2) oʻz noroziligini uyatli soʻzlar bilan ifodalash, 
pedagoglarning xatti-harakatlari va hulqini keskin tanqid qilish); 3) yashirin qarshilik koʻrsatish 

(pedagogik talablarga boʻysunmaslik, pedagogik qarashlarga salbiy munosabatda boʻlish, 
pedagoglar bilan muloqotga kirishdan bosh tortish, darslarni qoldirish); 4) sust qarshilik 
koʻrsatish (nafratni soʻzsiz ifodalash, achchiqlanish, xafa boʻlish, koʻz yoshi qilish); 5) 
buzgʻunchi xatti-harakatlar va hulqiy koʻrinishlarni sodir etish (“savollar berish, oʻqituvchi 
(pedagog)ning ―ta’zirini berib qoʻyishga intilish” (qasddan toʻpolonlarni keltirib chiqarish, 
jamoa a’zolarini pedagogga boʻysunmaslikka undash, mashgʻulotlarning tashkil etilishiga halaqit 
berish va boshqalar).  

Ta’lim oluvchilar tomonidan yuqorida qayd etilgan xatti-harakatlardan birortasining sodir 
etilishi nizoli vaziyatlarning yuzaga kelishiga sabab boʻladi. Aynan nizoli vaziyatlar oʻz-oʻzidan 
pedagogik nizolar turlarini ajratib koʻrsatish imkonini beradi. Bu oʻrinda M.M.Ribakova 
pedagogik vaziyatlar va ularga bogʻliq nizolarni quyidagi turlarga ajratadi: 1) oʻquvchining 
oʻquv topshiriqlarini bajarishi, oʻzlashtirishi, oʻqishdan tashqari faoliyati bilan bogʻliq vaziyatlar 
(yoki nizolar); 2) oʻquvchining maktabda, xususan, darslarda va maktabdan tashqari sharoitlarda 
ijtimoiy xulq qoidalariga rioya etmasligi oqibatida sodir etiladigan harakatlarni yuzaga 
keltiruvchi vaziyatlar (nizolar); 3) oʻquvchilar va oʻqituvchilar munosabatlariga asoslanuvchi 
pedagogik jarayonda ularda shaxsiy hissiy holatlarning namoyon boʻlishi bilan bogʻliq vaziyatlar 
(nizolar).  

Yuqorida bayon etilgan pedagogik vaziyatlar va nizolar turlari turli xildagi maktabdagi 
vaziyatlar va nizolarda oʻqituvchiga yoʻl koʻrsatish amaliy maqsadini koʻzlaydi.  

Pedagogik nizolar ta’lim-tarbiya jarayonining u yoki bu sub’ektlari oʻrtasidagi manfaatlar 
toʻqnashuvi natijasida kelib chiqadi. Mavjud manbalarni oʻrganish natijasida pedagogik nizolar 
aynan ta’lim-tarbiya jarayonining ishtirokchilari oʻrtasida yuzaga kelishi ma’lum boʻldi. 

Tahlil natijalari dialektik yondashuvga asoslangan holda nizo – pedagogik jarayonning 
tabiiy hodisasi, uni harakatga keltiruvchi kuch ekanligi haqidagi xulosaga kelindi. Shuningdek, 
tadqiqotda nizolar konfliktga moyillik hodisasi bilan bogʻliq ekanligi aniqlandi. Nizoga moyillik 
(konfliktogenlik) deganda nizolarning yuzaga kelishini ta’minlovchi pedagogik jarayon va 
ijtimoiy faoliyat omillari yigʻindisi tushuniladi. Mazkur sohaga doir amalga oshirilgan tadqiqot 
natijalariga asoslangan holda nizoga moyillik ta’lim muhitining ob’ektiv qonuniyatlari bilan 
aloqador boʻlib, pedagogik faoliyatning murakkabligi, oʻquv-tarbiya jarayoni sub’ektlarining 
intensiv nizoli vaziyatda harakatlanishi, nizoli vaziyat ishtirokchilarida intellektual 
komponentning buzilishiga olib keluvchi emotsionallikning ustunligi, axborotlar koʻlamining 
stresslarga moyillikni yuzaga keltirishi, kasbiy faoliyatning bir xil qat’iy me’yor va talablar 
doirasida nazorat qilinishi; axborotlar globallashuvi sharoitida oʻquvchilarda addiktik xulq-
atvorning kuchayib borishi, oʻquv jarayonini ta’limni axborotlashtirish talablari darajasida 
tashkil etilmasligi bilan tavsiflanishi haqidagi xulosaga kelindi. 

Pedagogning kasbiy vazifalarini bajarish sifati va maktabning nizoli muhitga 
moyilligining oʻzaro aloqadorligini hisobga olgan holda tadqiqot doirasida oʻqituvchining 
innovatsion salohiyat darajasi va mas’uliyatni yuqori darajada anglashi kontseptual asos sifatida 
olindi. 

Taqdqiqotda mas’uliyat deganda ta’lim sub’ektining oʻz xatti-harakatlari va uning 
oqibatlari uchun javobgarlikni his etishi, majburiyati nazarda tutildi. Shu sababli lavozim bilan 
bogʻliq mas’uliyat va axloqiy javobgarlik tushunchalari ishda alohida ahamiyat kasb etdi. 

Zamonaviy milliy va xorijlik olimlarning turli-tuman qarashlarini tahlil etish asosida 
nizolarning inson hayotidagi oʻrni va roli aniqlashtirildi. Ayniqsa, soʻnggi vaqtlarda psixologik 
tadqiqotlarda nizoga hayotimizning tabiiy “tarkibiy qismi” sifatida yondashuvning ustunligi 
kuzatildi.  Zamonaviy yondashuvlar tahlili nizo motiv, nuqtai nazar, ehtiyoj, qiziqish, maqsadga 
qarama-qarshi yoʻnalganlik, toʻqnashuv tarzida talqin etilishini koʻrsatdi. Ayrim olimlar nizo 
tushunchasini emotsional jihat bilan bogʻliqlikda salbiy emotsiyalarga moyil sub’ektlar 
oʻrtasidagi qarama-qarshilikning murakkab shakli deya izohlashgan.  

Biroq barcha nazariy kontseptsiyalarda umumiy nuqtai nazar, ya’ni nizo murakkab 
tuzilish va dinamik rivojlanish tavsifiga ega ekanligi, nizo konstruktiv va destruktiv funktsiyani 
bajarishi haqidagi xulosaga kelingan. Shuningdek, nizolar ham ob’ektiv, ham sub’ektiv sabablar 

bilan bogʻliqdir. Tadqiqot jarayonida ta’limni axborotlashtirish sharoitida pedagogik nizolarni 
yuzaga kelishining quyidagi ob’ektiv va sub’ektiv sabablari aniqlashtirildi:ob’ektiv sabablar: 
oʻqituvchi va oʻquvchining funktsional-rolli nuqtai nazarlaridagi qarama-qarshiliklar (oʻqiuvchi 
oʻquvchining axborotlar jamgʻarmasiga ega ekanligini hisobga olmaydi); oʻquvchining 
erkinligini cheklanganligi (qat’iy intizomga rioya qilishning talab etilishi, oʻquvchining qiziqishi 
va ehtiyojlarining hisobga olinmasligi); qadriyatlar tizimi, hayotiy tajriba va innovatsion 
texnologiyalarni oʻzlashtirishdagi farqlar; oʻquvchining oʻqituvchiga qaramligi; oʻqituvchi 
tomonidan oʻquvchilarning baholashning shartligi; oʻquv materiallari va real hayotiy vaziyat 
oʻrtasidagi farqli jihatlar, ijtimoiy beqarorlik va h.k;sub’ektiv sabablar: kompyuter oʻyinlari va 
Internetga qaramlik oqibatida oʻquvchida agressiv xulq-atvorning namoyon boʻlishi; 
oʻqituvchida “nizoli shaxs”ga xos xususiyatlar (ruhiy taranglik, asabiylik, jahldorlik, 
qoʻpollik)ning mavjudligi; oʻqituvchida kommunikativ kompetentlilikning shakllanmaganligi; 
fanga oʻquvchilarni qiziqtira olmaslik, ularning qiziqishlarini hisobga olmaslik; oʻqituvchi yoki 
oʻquvchida shaxsiy muammolar, stressning mavjudligi; oʻqituvchida konfliktologik 
kompetentlilikning rivojlanmaganligi; oʻquv jarayonida mustaqillik va ijodkorlikning mavjud 
emasligi va h.k. 

Xulosa qilganda, pedagogik nizolar ta’lim-tarbiya jarayonida yuzaga keluvchi hodisa 
boʻlib, uning mohiyati manfaatlar toʻqnashuvini ifodalaydi. Muassasa rahbari, pedagogik va 
oʻquvchilar jamoalari hamda ota-onalarning ta’lim jarayoni tashkil etish tamoyillarini inobatga 
olmasliklari yoki ularga qat’iy rioya etmasliklari, har birlari oʻzlarining manfaatlarini himoya 
qilishga urinishlari oqibatida pedagogik nizo yuzaga keladi. Ta’lim jarayoni ishtirokchilarining 
bir-birlarini oʻzaro tushuna olishlari, qarshi tomonlar manfaatlarining himoya qilishga 
urinishlari, bir-birlariga yon berishlari, shuningdek, vujudga kelgan muammoni bosiqlik bilan 
hamkorlikda hal qilishga intilishlari har qanday pedagogik muammoning ijobiy yechimga ega 
boʻlishini ta’minlaydi.  

